
Nr. K4/5-2  Prot. Tiranë __21_/__05_/2025 

Nr. Dok. 202500055/2  

 

Lënda: Rekomandim për inspektimin e kryer në “Bllokun e Sigurisë” në 

Drejtorinë Vendore të Policisë Tiranë. 

  

Drejtuar: Drejtues i Parë Elton ALUSHI 

  Drejtor i Drejtorisë Vendore të Policisë Tiranë 

TIRANË 

 

Për dijeni: Drejtues Madhor Ilir PRODA 

  Drejtori i Përgjithshëm i Policisë së Shtetit 

TIRANË 

 

 

I nderuar z. Alushi,     

 

Duke ju falenderuar për bashkëpunimin e deritanishëm midis institucioneve tona, si dhe 

duke vlerësuar angazhimin për punën e stafit të institucionit që ju drejtoni, në vijim po ju 

njohim me gjetjet dhe rekomandimet nga inspektimi i kryer në ambientet e privimit të 

lirisë së personit në “Bllokun e Sigurisë”, të Drejtorisë Vendore të Policisë Tiranë nga 

institucioni i Avokatit të Popullit. 

 

Avokati i Popullit, në rolin e Mekanizmit Kombëtar për Parandalimin e Torturës, Trajtimit 

ose Dënimit të egër, çnjerëzor ose poshtërues (MKPT), në vijim Mekanizmi Kombëtar, 

seksion pranë Avokatit të Popullit, bazuar në nenin 19/1 të ligjit Nr. 8454, datë 04.02.1999 

“Për Avokatin e Popullit”, i ndryshuar, dhe nenin 81 të ligjit Nr.81/2020 “Për të drejtat 

dhe trajtimin e të dënuarve me burgim dhe të paraburgosurve”, kreu një inspektim në 

ambientet e privimit të lirisë së personit në “Bllokun e Sigurisë” të Drejtorisë Vendore të 

Policisë Tiranë.  

 

Ambientet e privimit të lirisë së personit në DVP Tiranë, janë të ndara në dy ambiente më 

vehte. Ambienti i shoqërimit ndodhet pranë godinës kryesore të DVP-së Tiranë, ndërsa 

“Blloku i Sigurisë” ndodhet në një godinë më vehte pranë IEVP-së 302, në rrugën “Mine 

Peza”, Tiranë.  

 

Fillimisht, inspektimi periodik i MKPT-së u krye në “Bllokun e Sigurisë” në datën 

20.01.2025, sipas Planit të Inspektimit të miratuar nga Avokati i Popullit. Grupi i 

mailto:ap@avokatipopullit.gov.al
http://www.avokatipopullit.gov.al/


2 

 

inspektimit përbëhej z. Hazbi Selita dhe znj. Lindita Dedëgjoni me detyrë nd/komisionere 

pranë Mekanizmit Kombëtar. 

  

Qëllimi i inspektimit ishte vlerësimi i përgjithshëm i respektimit të të drejtave të personave 

të arrestuar apo të ndaluar, të cilëve ju garantohen nga Kushtetuta e Republikës së 

Shqipërisë, Kodi i Procedurës Penale, ligji Nr. 82/2024, “Për Policinë e Shtetit”, aktet 

nënligjore, si dhe me standardet ndërkombëtare që mbrojnë të drejtat themelore të 

personave të privuar nga liria në mjediset e policisë. 

  

Gjithashtu, grupi i inspektimit verifikoi zbatimin e rekomandimeve të MKPT-së nga 

inspektimi i mëparshëm në “Bllokun e Sigurisë” të DVP-së Tiranë1, inspektoi ambientet 

e dhomave në bllokun e sigurisë, kontrolloi dokumentacionin që mbahej nga punonjësit e 

shërbimit në këto ambiente, zhvilloi intervista konfidenciale me personat e arrestuar,  si 

dhe verifikoi procedurat që ndjekin specialistët e policisë me persona të arrestuar/ndaluar, 

bazuar në dispozitat e Kodit të Procedurës Penale, në ligjin Nr.82/2024, “Për Policinë e 

Shtetit”, si dhe në procedurën standarde: “Trajtimi dhe sigurimi i personave të 

arrestuar/ndaluar në ambientet e Policisë së Shtetit, evidentimi dhe zgjidhja e 

kërkesë/ankesave të tyre” miratuar me Urdhrin Nr.1720, datë 20.11.2023 të Drejtorit të 

Përgjithshëm të Policisë së Shtetit.  

 

Institucioni i Avokatit të Popullit, pasi u njoh me konstatimet e grupit inspektues të 

MKPT-së, ka detyrimin ligjor t’ju parashtrojë konkluzionet përfundimtare, të referuara si 

më poshtë vijon:  

 

Shënime të përgjithshme 

 

Bazuar në metodologjinë e inspektimit të MKPT-së, grupi i inspektimit u takua me 

përgjegjësin e “Bllokut të Sigurisë”, z. Blerim Shtëmbari, i cili u vu në dijeni lidhur me 

qëllimin e vizitës së inspektimit në këto mjedise ku mbahen e trajtohen personat e arrestuar 

dhe të ndaluar që janë me masë sigurie “arrest me burg” në zbatim të vendimit të gjykatës, 

apo të pajisur me urdhër për ndalimin e personit nga prokurori i çështjes.   

 

Në vijim, përgjegjësi i dhomave të sigurisë informoi grupin e inspektimit mbi gjendjen e 

kushtet, në të cilat ndodhen ambientet e sigurisë në këtë institucion, si dhe masat e marra 

për plotësimin e rekomandimeve të institucionit të Avokatit të Popullit nga inspektimi i 

vitit të kaluar, në lidhje me përmirësimin e disa kushteve sipas normave dhe standardeve, 

për qëndrimin dhe trajtimin e personave të ndaluar/arrestuar, sipas përcaktimeve të bëra 

në aktet ndërkombëtare dhe në aktet ligjore e nënligjore në fuqi.  

 

Grupi i inspektimit, pasi mori një informacion të përgjithshëm mbi respektimin e të 

drejtave të personave, të arrestuar/ndaluar në “Bllokun e Sigurisë”, verifikoi 

dokumentacionin që mbahej nga personeli i shërbimit në “Bllokun e Sigurisë”, si dhe 

inspektoi dhomat e sigurisë ku ishin akomoduar personat e arrestuar/ndaluar. Në dhomat 

e sigurisë u kontrollua pajisja e tyre me orenditë e nevojshme për jetesë, si dhe plotësimi 

me materiale për fjetje. Gjithashtu, grupi i inspektimit zhvilloi intervista konfidenciale me 

personat që ndodheshin në dhomat e sigurisë në momentin e inspektimit. Objekt i 

inspektimit ishte edhe këqyrja e zyrave të OPGJ/Prokurorit që kryejnë seancat e marrjes 

në pyetje të personave të arrestuar/ndaluar, mënyra e ruajtjes dhe administrimit të provave 

                                                 
1 Shkresë Nr. K4/I2-2 prot., datë 18.06.2024 “Rekomandim për inspektimin e kryer në “Bllokun e sigurisë”, 

në Drejtorinë Vendore të Policisë në Tiranë”. 

materiale, si dhe grupi i inspektimit administroi dokumentacionin përkatës, ku pasqyrohen 

veprimet e kryera me personat e privuar nga liria në mjediset e policisë. 

 

Nga inspektimi i kryer në mjediset e “Bllokut të Sigurisë”, rezultoi se, përgjithësisht, të 

drejtat e personave të privuar nga liria në këto ambiente ishin të garantuara sipas ligjit dhe 

kushtet infrastrukturore e materiale ishin sipas kritereve, normave dhe parametrave 

teknike të parashikuara në aktet ligjore e nënligjore, si dhe procedurat standarde, që 

garantojnë sigurinë dhe trajtimin e këtyre personave.  

 

Nga verifikimi i rekomandimeve të institucionit të Avokatit të Popullit në inspektimin e 

mëparshëm, rezultoi se, ishin zbatuar rekomandimet si më poshtë:  

 

 Ishte zbatuar rekomandimi, për kushtet e mbipopullimit në “Bllokun e Sigurisë” në 

DPV Tiranë2.  

 Ishte zbatuar rekomandimi, për zbatimin e Marrëveshjes së përbashkët midis DPSH- 

dhe DPB me Nr. 897/3, datë 04.03.2019 dhe Nr. 2194, datë 05.03.2019 “Për kalimin 

në IEVP të të ndaluarit me masë sigurie “arrest me burg” dhe të dënuarit me “burgim 

me vendim të formës së prerë në mungesë”, me qëllim që transferimi i personave që 

janë të pajisur me vendim gjykate, të kryhet menjëherë dhe pa vonesa. 

 Ishte zbatuar rekomandimi, për afishimin në ambientet e “Bllokut të Sigurisë” të listës 

së avokatëve mbrojtës të miratuar nga Dhoma Kombëtare e Avokatisë dhe organi i 

prokurorisë me qëllim sigurimin e avokatëve kryesisht që nga momenti i privimit të 

lirisë të personit, në rastin kur i arrestuari/ ndaluari nuk ka mundësi financiare të 

mbrohet me avokat mbrojtës. 

 Ishte zbatuar rekomandimi, për trajnimin e stafit të punonjësve të policisë që kryejnë 

veprime procedurale me të shoqëruarit/arrestuarit dhe të ndaluarit në DVP Tiranë.  

 

Ndërkohë nuk kishin gjetur zbatim rekomandimet e mëposhtme: 

 

 Nuk ishte zbatuar rekomandimi, për instalimin e filtrave të ujit në sistemin e furnizimit 

me ujë në “Bllokun e Sigurisë” nga UKT, me qëllim pastrimin e ujit dhe sigurimin e 

ujit të pijshëm për personat e arrestuar/ndaluar. 

 Nuk ishte zbatuar rekomandimi, për krijimin në çdo kat të godinës të një ambienti të 

veçantë që mund të përdoret si ambient ajrimi dhe njëkohësisht për konsumin e 

duhanit nga personat e arrestuar/ndaluar. 

 Nuk ishte zbatuar rekomandimi, për sigurimin e ruajtjes së pamjeve nga kamerat e 

sigurisë deri në 60 ditë, sikurse përcaktohet në “Rregulloren për vendosjen dhe 

përdorimin e sistemit të kamerave të sigurisë në mjediset e brendshme dhe të jashtme, 

të objekteve ku ushtrojnë aktivitetin strukturat e Policisë së Shtetit”. 

 

Në lidhje me këto rekomandime, sipas informacionit të drejtuesve të policisë, DVP Tiranë, 

krijimi i një ambienti të veçantë për ajrim dhe për konsumim të cigareve nga personat e 

arrestuar apo të ndaluar, ngelet një problematikë e pazgjidhur, për shkak se në objektin 

e ri të “Bllokut të Sigurisë” nuk është parashikuar dhe nuk është ndërtuar një ambient më 

vehte ajrimi, sikurse përcaktohet në procedurën standarde. Për pirjen e duhanit përdorej 

ambienti i paradhomës, por në kushtet e mbipopullimit që ishin dhomat e sigurisë, ngelet 

një shqetësim i madh, pasi duhani dëmton rëndë shëndetin e atyre personave që nuk e pinë 

atë. Për sa më sipër, përbën shkelje të procedures standarde. Ndërsa, vendosja e filtrave 

në sistemin e furnizimit me ujë të ambienteve të brendshme, kërkon investim më vehte, 

por nuk është parashikuar në buxhetin e DVP-së Tiranë. Sipas informacionit të 

                                                 
2 Kthim përgjigje të shkresës tonë me Nr. 2242/1 prot, datë 16.08.2024 të Drejtorisë Vendore të Policisë 

Tiranë 

personelit të “Bllokut të Sigurisë”, uji që furnizon këto ambiente është i pastër dhe mund 

të konsumohet për t’u pirë. 

 

Gjatë kryerjes së vizitës së inspektimit në DVP Tiranë, drejtuesit dhe punonjësit e policisë 

të të gjitha niveleve, u treguan bashkëpunues dhe transparent me grupin e inspektimit të 

MKPT-së.   

 

“Blloku i Sigurisë”, trajtimi i të arrestuarve/ndaluarve dhe kushtet e tyre. 

 

Ambientet në “Bllokun e Sigurisë” janë të ndërtuara përgjithësisht sipas kërkesave të 

parashikuara në ligjin Nr.82/2024, “Për Policinë e Shtetit”, dhe procedurën standarde 

“Trajtimi dhe sigurimi i personave të arrestuar/ndaluar në ambientet e Policisë së Shtetit, 

evidentimi dhe zgjidhja e kërkesë/ankesave të tyre”, miratuar me Urdhrin Nr.1720, datë 

20.11.2023 të Drejtorit të Përgjithshëm të Policisë së Shtetit. 

 

Në këtë ambient mbahen dhe akomodohen personat e arrestuar/ndaluar nga OPGJ e DVP 

Tiranë dhe komisariatet e policisë në varësi të saj. Me urdhër të Drejtorit të Përgjithshëm 

të Policisë së Shtetit, në këtë ambient mbahen edhe personat me masë sigurimi personal 

“arrest me burg”, që ekzekutohen nga DVP/Komisariatet e Policisë së Qarkut Elbasan.  

 

Godina e “Bllokut të Sigurisë” është një ndërtesë 5 katëshe + kati nëntokë që shërben për 

parkimin e automjeteve të policisë. Në katin e parë ndodhen zyrat e administatës që 

përgjigjen për akomodimin dhe trajtimin e personave të arrestuar apo të ndaluar, një sallë 

për mbledhje, si dhe një tualet për personat me aftësi të kufizuar.  

 

Dhomat e sigurisë janë të ndërtuara në 4 (katër) kate të godinës në katin 2,3, 4 dhe 5.  Në 

secilin nga këto kate ndodhen:  

 

 16 dhoma sigurie me nga një shtrat (një dhomë në secilin kat ka nga 2 shtretër). 

 1 (një) dhomë për përgjegjësin e dhomave të sigurisë.  

 1 (një) dhomë për mbajtjen e sendeve personale.  

 1 (një) dhomë për marrjen në pyetje të personave të arrestuar/ndaluar, si dhe për 

takim me avokatët mbrojtës.  

 1 (një) dhomë për kryerjen e vizitave mjekësore nga mjeku i DVP-së Tiranë.  

 1 (një) dhomë për daktiloskopinë (ndodhej në katin e 4).  

 2 (dy) tualete të ndara më vehte për burra dhe gra.  

 Ambienti i dusheve me 3 poste për larjen e trupit. 

 

Nisur nga parametrat teknik të ndërtimit të dhomave të sigurisë dhe pajisja me shtretër e 

dhomave, “Blloku i Sigurisë” ka një kapacitetet për mbajtjen dhe akomodimin e 68 

personave të arrestuar/ndaluar, me kushte të përshtashme sipas standardeve për 

qëndrimin, kryerjen e aktiviteteve ditore dhe për fjetjen e këtyre personave.   

 

Në “Bllokun e Sigurisë” ndodhen në total 64 dhoma sigurie, për akomodimin e personave 

të arrestuar apo të ndaluar, nga të cilat 59 dhoma të destinuara për persona në moshë 

madhore, 3 dhoma për gra dhe 2 dhoma për të mitur. Dhomat për të arrestuarit/ndaluarit 

gra dhe të mitur ndodhen në katin e 2-të të godinës, sipas kërkesës së ligjit Nr.82/2024 

“Për Policinë e Shtetit”, dhe procedurës standarde “Trajtimi dhe sigurimi i personave të 

arrestuar/ndaluar në ambientet e Policisë së Shtetit, evidentimi dhe zgjidhja e 

kërkesë/ankesave të tyre”, miratuar me Urdhrin nr.1720, datë 20.11.2023 të Drejtorit të 

Përgjithshëm të Policisë së Shtetit.  

Dhomat e sigurisë janë të organizuara në dy ambiente, në ambient qëndrimi dhe në 

paradhomë, të ndara me njëra-tjetrën me një skarë hekuri dhe derë që mbyllet me çelës. 

Skara e hekurit, në lartësinë 60 cm nga dyshemeja, ka një shufër hekuri të vendosur 

horizontalisht, në të cilën janë të fiksuara të gjitha shufrat metalike vertikale. 

 

Ambienti i qëndrimit është i kompletuar me pajisjet dhe orenditë e nevojshme si krevat 

(me dyshek, jastëk dhe batanije) i ndërtuar me elementë hekuri, i cili është i fiksuar me 

mentesha e vida në dysheme; pajisja e WC-së ishte pa mbajtëse e fiksuar në mënyrë të 

paçmontueshme e vendosur në pozicion që nuk pengon pamjen/vëzhgimin e punonjësit të 

policisë nga sporteli i derës së dhomës; buton me zile/sinjali i montuar në mur për kontakt 

me punonjësin e shërbimit në rast nevoje. Dritaret e dhomave ishin me përmasa të tilla, 

që mundësonin futjen e sasisë së mjaftueshme të ajrit dhe dritës natyrale. Ndriçimi i 

dhomës bëhet nëpërmjet pajisjeve elektrike të vendosura në paradhomë. 

 

Në ambientin e paradhomës është i instaluar një lavaman së bashku me rubinetin e ujit; 

depozitë uji për WC-në; pajisje elektrike për ndriçim të paradhomës e dhomës së 

qëndrimit dhe pajisje për ngrohje gjatë dimrit. Të gjitha pajisjet e mësipërme ishin të 

vendosura në një largësi të tillë nga zkara e hekurit që ndan ambientin e qëndrimit me 

paradhomën, për të mos lejuar prekjen me dorë nga i ndaluari apo arrestuari nga dhoma. 

 

Të 60 dhoma që ishin të pajisura me nga një shtrat me krevat, të cilat i plotësonin normat 

dhe parametrat teknik jetësor, për një person të arrestuar apo ndaluar, pasi sipërfaqja e 

përgjithshme ishte jo më pak se 10 m2, e ndarë në ambient qëndrimi (dhomë) me sipërfaqe 

6 m² dhe paradhomë me sipërfaqe 4 m².   

 

Ndërsa 4 dhomat e tjera për të arrestuarit/ndaluarit meshkuj madhorë, ndonëse ishin të 

ndara në ambient qëndrimi (dhomë) me sipërfaqe 6 m² dhe paradhomë me sipërfaqe 4 m², 

nuk plotësonin kriteret për sipërfaqen e nevojshme për jetesë për dy persona3.  

 

Furnizimi me ujë i ambienteve në “Bllokun e Sigurisë” kryhej nga Ujësjellësi i Bashkisë 

Tiranë, pa ndërprerje gjatë 24 orëve. Në secilin kat, ndodheshin 2 tualete kolektive të 

ndara për burra dhe për gra, si dhe një ambient dushi me 3 poste për larjen e trupit. 

Ambientet e tualeteve dhe të dusheve për larjen e trupit ishin ambiente të ndara më vehte, 

si dhe të kompletuara me pajisje të përshtatshme elektrike, hidraulike, koka dushi dhe 

hidrosanitare.  

 

Të ndaluarit/arrestuarit kishin akses për larje e pastrim të vazhdueshëm në paradhomë, 

ndërsa për larjen e trupit kishte ambient të posaçëm për secilin kat, ku ndodheshin (3 dushe 

me ujë të ngrohtë), i cili ndodhej në fund të korridorit. Dushet ishin funksionale dhe 

punonin me sistem qendror, dhe po ashtu në paradhomën e dusheve kishte tualet të 

përbashkët, i cili ishte i pajisur me të gjitha pajisjet që shërbejnë për këtë qëllim. 

 

Larja e batanijeve dhe ndërrimi i materialeve të vjetruara apo dëmtuara që shërbenin për 

fjetje në dhomat e sigurisë, kryhej periodikisht sipas një grafiku të miratuar nga struktura 

përgjegjëse në Drejtorinë e Policisë Tiranë. 

 

Ndërkoh, kushtet higjieno-sanitare në “Bllokun e Sigurisë” ishin jo të mira, pasi ambientet 

ishin dukshëm të palyera, ndërsa tualetet e përbashkëta nuk plotësonin kërkesat minimale 

dhe standardet e nevojshme për respektimin e dinjitetit të personave të ndaluar dhe 

                                                 
3 Kreu V, pika 3.3 e procedurës standarde “Trajtimi dhe sigurimi i personave të arrestuar/ndaluar në 

ambientet e Policisë së Shtetit, evidentimi dhe zgjidhja e kërkesë/ankesave të tyre”. 

arrestuar, sipas rregullores së organizimit dhe funksionimit të Policisë së Shtetit, ku 

garantohet siguria dhe trajtimi njerëzor. 

 

Avokati i Popullit shpreh shqetësimin se qëndrimi i shtetasve në dhomat e sigurisë të 

papastra, dhe në mungesë të përgjithshme mirëmbajtje të higjienës, përbën trajtim jo 

dinjitoz të tyre në shkelje të Urdhrit të Drejtorit të Përgjithshëm të Policisë së Shtetit Nr. 

1720, datë 20.11. 2023 “Trajtimi dhe sigurimi i personave të arrestuar/ndaluar në 

ambientet e Policisë së Shtetit, evidentimi dhe zgjidhja e kërkesë/ankesave të tyre”, ku 

kapitullin V “Rregullat dhe Procedurat për Pranimin, Regjistrimin Kontrollin, 

Transferimin dhe Lirimin e të Arrestuarve/Ndaluarve”, pika 9.3 parashikohet se: “Kur 

konstatohen mangësi të kushteve të sigurisë, apo kur kushtet higjienike nuk përmbushin 

standardet e kërkuara dhe përcaktuara në këtë procedure, i arrestuari/ndaluari 

futet/akomodohet në dhomë tjetër e cila plotëson kushtet, si dhe njoftohet eprori direkt 

dhe merren masat për eliminimin e mangësive”. 

 

Nga këqyrja e regjistrit për personat e ndaluar/arrestuar, ku evidentoheshin të gjitha rastet 

e ndalimeve dhe arrestimeve të kryera nga punonjësit e këtij organi, për periudhën 

01.01.2025-20.01.2025, ishin evidentuar në këtë regjistër 198 persona, nga të cilët 

saktësisht 184 shtetas madhorë, 6 shtetase gra dhe 8 shtetas të mitur të ndaluar/të arrestuar 

në konflikt me ligjin. 

 

Referuar këqyrjes së këtij regjistri për persona të ndaluar/arrestuar u evidentua se për 

muajin Janar 2025 nuk kishte mbipopullim apo rasteve të personave që flenë në tokë në 

“Bllokun e Sigurisë”.  

 

“Blloku i Sigurisë” përveç rrjetit të furnizimit me energji elektrike, kishte dhe një burim 

rezervë të energjisë në rast të ndërprerjes së saj. Burimi rezervë kishte kapacitet të 

mjaftueshëm për të vënë në përdorim pajisjet elektrike dhe ndriçuar ambientin. 

 

Ngrohja e ambienteve të punës të punonjësve të policisë, dhomave të sigurisë dhe 

korridoreve në çdo kat, sigurohet nga sistemi qendror chiller dhe ngrohja ishte në kushte 

normale. 

 

Në “Bllokun e Sigurisë” ndodheshin 4 dhoma për marrjen në pyetje të personave të 

arrestuar/ndaluar nga OPGJ-të/prokurorët e çështjes, një dhomë në secilin kat, të cilat 

shërbenin edhe për takimet me avokatin mbrotjës. Këto ambiente ishin në kushte komode 

të pajisura me orenditë e nevojshme si tavolina pune dhe karrige për qëndrimin ulur të 

punonjësve të policisë dhe personave të arrestuar apo të ndaluar, me këmbë të fiksura në 

dysheme në mënyrë të palëvizshme. Në secilën dhomë ishin të instaluara kamerat e 

sigurisë audio-vizive, pamjet e të cilave mbaheshin në vëzhgim gjatë 24 orëve nga 

punonjësit e policisë në sallën operative dhe afati i ruajtjes ishte 30 ditë. Administrimi i 

sistemit të kamerave të sigurisë kryhet nga departamenti i IT-së në DPPSH4.   

 

Në “Bllokun e Sigurisë” janë krijuar gjithashtu, edhe 4 dhoma për kryerjen e vizitave 

mjekësore të mjekut, një dhomë në çdo kat të ndërtesës. Mjeku punon me kohë të plotë në 

organikë të DVP-së Tiranë. Dhomat e vizitave mjekësore, janë të kompletuara me orenditë 

e nevojshme si tavolinë pune, raft për mbajtjen e dokumentacionit dhe të regjistrave të 

                                                 
4 Kreu XIV, pika 5/b, e procedurës standarde “Rregullat për trajtimin e shtetasve që shoqërohet në mjediset 

Policinë e Shtetit”, Parashikon se” në dhomat e intervistimit/marrjes në pyetje të arrestuareve/ndaluareve 

për të regjistruar në elektronikë procecin e marrjes në pyetje apo veprime të tjera proceduriale hetimore 

me të arrestuait/ndaluarit. 

vizitave mjekësore, rafte për mbajtjen e medikamenteve mjekësore të urgjencës, krevat, 

karrige për qëndrimin ulur të personave, si dhe ishte e pajisur me sistem ngrohje.  

 

Kryerja e vizitave mjekësore dhe evidentimi i tyre në kartelë dhe regjistrin përkatës në 

“Bllokun e sigurisë”5, janë detyrim ligjor për mjekun/ndihmësmjekun, por dhe për 

drejtuesit dhe punonjësit e policisë, pasi duhet të garantojnë shërbimin shëndetësor të 

nevojshëm ndaj këtyre personave, gjatë gjithë periudhës që ata ndodhen në mjediset e 

policisë.  

 

Gjithashtu kjo problematikë është trajtuar në raport drejtuar Qeverisë Shqiptare mbi 

vizitën e CPT në Shqipëri të kryer në datat 4-15 maj 2023, i cili ka rekomanduar se: 

“Autoritetet shqiptare duhet të marrin masat e nevojshme për të siguruar që dispozitat 

e procedurave standarde që kanë të bëjnë me ekzaminimin fillestar mjekësor të 

personave të ndaluar të zbatohen me rigorozitet në praktikë”. 

Në çdo kat të godinës, ndodhet edhe nga një zyrë për përgjegjësin e dhomave të sigurisë, 

të cilat ishin të kompletuara me orenditë e nevojshme (karrige, tavolina dhe rafte), si dhe 

telefon fiks për komunikim të punonjësve të shërbimit me sallën operative për çdo rast 

nevoje. Ndërsa brenda në dhomat e sigurisë ishte instaluar butoni me zile/sinjali për 

kontaktin e personave të ndaluar/arrestuar me punonjësin e policisë.  

 

Ambientet e brendshme dhe të jashtme në “Bllokun e Sigurisë” ishin të monitoruara nga 

53 kamera sigurie të instaluara në korridore, në hapësirat midis kateve, në dhomat e 

marrjes në pyetje, si dhe përrreth godinës në pjesën e jashtme të saj. Sistemi i kamerave 

ishte funksional dhe monitorohej nga salla e informacionit që ndodhej në katin e parë të 

godinës, ndërsa administrimi i sistemit kryhej nga sektori i IT-së në DVP Tiranë dhe 

DPSH. 

 

Gjatë inspektimit, në ambientet dhe dhomat e sigurisë, nuk u gjetën sende që 

shkaktojnë/ekspozojnë dhunë psikologjike tek të ndaluarit/arrestuarit. 

 

Trajtimi i të ndaluarve/arrestuarve në ambientet e sigurisë. 

 

Në kohën e inspektimit, në “Bllokun e Sigurisë”, për shkak edhe të dinamikës e cila 

ndryshonte çdo orë, ndodheshin 28 persona në cilësinë e personave të ndaluar/arrestuar. 

Nga këta, 25 persona ishin në pritje të vlerësimit të masave të sigurisë nga gjykata, ndërsa 

3 të tjerë ishin pajisur me vendim të gjykatës me masë sigurie “arrest me burg” dhe ishin 

në pritje për t’u transferuar në IEVP. 

 

Nga informacioni i përgjegjësit të “Bllokut të Sigurisë”, u informuam se 3 persona që 

ishin pajisur me vendim të gjykatës me masë sigurie “arrest me burg” mbaheshin në këto 

ambiente nga 3 orë deri në 24 orë, për faktin se Drejtoria e Përgjithshme e Burgjeve ishte 

përgjigjur kërkesës së DVP-së Tiranë, për transferimin e tyre në IEVP, sipas afateve të 

parashikuara në ligj dhe në marrëveshjen e përbashkët midis DPSH-së dhe DB-së, duke 

mos pasur probleme në këtë drejtim.   

 

Grupi i inspektimit, zhvilloi intervista konfidenciale me personat e arrestuar/ndaluar që 

ndodheshin në “Bllokun e Sigurisë”. Nga intervistat, rezultoi se asnjë prej tyre, nuk 

paraqiti ankesa për ushtrim dhune apo keqtrajtim nga punonjësit e policisë gjatë 

shoqërimit dhe qëndrmit të tyre në mjediset e DVP-së Tiranë. 

                                                 
5 Kreu II, pika 7, e procedurës standarde “Rregullat për trajtimin e shtetasve që shoqërohet në mjediset 

Policinë e Shtetit”.  

Koha e qëndrimit e të arrestuarve në ambientin e sigurisë ishte brenda afatit ligjor dhe 

ishin në pritje të vleftësimit të masës së sigurisë nga ana e gjykatës sipas procedurës së 

parashikuar në Kodin e Procedurës Penale. 

 

Gjithashtu, të intervistuarit nuk dëshmonin frikë apo druajtje për të raportuar nëse ishin 

keqtrajtuar dhe ishin të pajisur me setin e dokumenteve të dhënë nga specialistët e policisë 

dhe OPGJ-të. Ata kishin dijeni për identitetin e punonjësit të policisë me të cilin kishin 

marrë kontakt dhe kishin kryer veprimet procedurale. Gjithashtu, deklaronin se gjatë 

ndalimit/arrestimit punonjësit e policisë ishin identifikuar përpara tyre duke u prezantuar 

me gjeneralitetet dhe detyrën që kryenin.  

 

Në intervistat me të arresuarit/ndaluarit, u evidentua në mënyrë të përsëritur ankesa që 

lidhet me mungesën e ujit të pijshëm. Sipas punonjësve të policisë, uji që furnizohet nga 

rrjeti i ujësjellësit është i pijshëm, ndërsa të arrestuarit dhe të ndaluarit pretendonin se uji 

që vinte nga rrjeti i ujësjellësit ishte i ndotur. Për zgjidhjen e këtij shqetësimi, institucioni 

ynë ka rekomanduar instalimin e filtrave qendror për pastrimin e ujit, të cilët do të 

mundësonin përdorimin e ujit që furnizohet nga rrjeti i ujësjellësit. Nga informacioni u 

evidentua se, ky rekomandim nuk ishte i zbatuar për arsye të mungesës së planifikimit të 

fondeve në buxhetin e shtetit. 

 

Gjithashtu, të arrestuarit dhe të ndaluarit që konsumonin duhan, ngritën me shqetësim 

mungesën e një ambienti ajrimi dhe të një orari të miratuar me qëllim konsumimin e 

duhanit. Mungesa e hapësirës për ajrim për personat e arrestuar/ndaluar, përbën shkelje të 

të drejtës së tyre për të dalë disa orë në ajër të pastër, gjatë ditëve të qëndrimit në 

institucione të mbyllura6. Në kushtet kur mungon një ambient i tillë, është detyrë e 

personelit të “Bllokut të Sigurisë” për të garantuar vendin dhe orarin për konsumin e 

duhanit për këta persona.  

 

Nga informacioni i dhënë nga punonjësit e policisë që shërbenin në dhomat e sigurisë dhe 

personat e arrestuar rezultoi se, të ndaluarit/arrestuarit trajtoheshin me ushqim 3 (tre) herë 

në ditë sipas normave për trajtimin me ushqim të përcaktuar në vendimin Nr. 189, datë 

15.03.2017 “Për trajtimin me ushqim të punonjësve, të studentëve dhe të kursantëve në 

institucionet arsimore të Policisë së Shtetit, si dhe të shtetasve të ndaluar dhe arrestuar 

deri në sqarimin e pozitës së tyre”. Ushqimi përgatitej dhe servirej me shërbim “katering”, 

nga një subjekt privat me të cilin ishte lidhur kontrata me DVP Tiranë. 

 

Ndonëse në ambientet e sigurisë nuk kishte ambiente kulti, të ndaluarve/arrestuarve u 

lejohej ushtrimi i riteve fetare brenda dhomave të sigurisë. 

 

Në vijim, nga intervistat me personat e arrestuar që ndodheshin në momentin e 

inspektimit, u evidentua se ishin furnizuar me detergjentë, letra higjienike, letra për 

fshirjen e duarve ose peshqirë e mjete të tjera nga përgjegjësi i dhomave të sigurisë, si 

kusht për mbajtjen pastër të higjienës personale, ambientit të dhomës dhe ambienteve të 

përbashkëta. 

 

Regjistri i personave të shoqëruar, ndaluar/arrestuar dhe evidentimi i tyre 

 

                                                 
6 Kreu VII, pika 6 e procedurës standarde “Trajtimi dhe sigurimi i personave të arrestuar/ndaluar në 

ambientet e Policisë së Shtetit, evidentimi dhe zgjidhja e kërkesë/ankesave të tyre” ku thuhet se: “Ajrimi 

kryhet në mjedise të caktuara brenda sistemit të ambienteve të dhomave të sigurisë, në një vend të ndërtuar 

posaçërisht (dhomat e ajrimit) …. Koha e qëndrimit në ajrim është jo më pak se dy orë në ditë”. 

Në “Bllokun e Sigurisë” të DVP Tiranë, të dhënat për personat e arrestuar/ndaluar 

evidentoheshin në regjistrin e miratuar, sipas modelit të përcaktuar në procedurën 

standarde “Trajtimi dhe sigurimi i personave të arrestuar/ndaluar në ambientet e Policisë 

së Shtetit, evidentimi dhe zgjidhja e kërkesave/ankesave të tyre”, miratuar me Urdhrin 

Nr.1720, datë 20.11.2023, të Drejtorit të Përgjithshëm të Policisë së Shtetit. Regjistrat 

mbaheshin në zyrat e përgjegjësve të dhomave të sigurisë, të vendosura në çdo kat të 

“Bllokut të Sigurisë”, të cilët ishin të sekretuar dhe të gjitha rubrikat ishin të plotësuara 

me korrektësi. 

 

Në ambientin e sigurisë ndodhej gjithashtu edhe një regjistër i veçantë për evidentimin 

e të dhënave për personat e mitur në konflikt me ligjin, i cili ishte i protokolluar dhe i 

sekretuar, sipas procedurës standarde (Lidhja model 5). Nga këqyrja e këtij regjistri 

rezultoi se në muajin janar të vitit 2025 ishin të shoqëruar 8 të mitur në konflikt me ligjin7. 

 

Në “Bllokun e Sigurisë” kishte edhe regjistër për evidentimin e kërkesë/ankesave të 

personave të shoqëruar, të arrestuar dhe të ndaluar, sikurse parashikohet në nenin 24 të 

ligjit Nr. 82/2024 “Për Policinë e Shtetit”; regjistër për takimet me avokatin ose 

prokurorin; regjistër të vizitave mjekësore; regjistër të shoqërimit të personave të ndaluar 

në gjykatë apo në institucione të tjera; regjistër të marrjes në pyetje nga prokurorët e 

çështjes; regjistër i takimit të nënës me fëmijën për ushqyerjen me gji; regjistër i takimit 

të personave të dënuar me vendim të formës së prerë me burgim në mungesë, me pjestarët 

e familjes, si dhe libri i marrjes në pyetje; si dhe fashikujt e dosjeve personale për çdo të 

arrestuar/ndaluar me dokumentet  sipas përcaktimit  në pikën 10, të Kreut V- të procedurës 

standarde: “Trajtimi dhe sigurimi i personave të arrestuar/ndaluar në ambientet e policisë 

së shtetit, evidentimi dhe zgjidhja e kërkesë/ankesave të tyre”, miratuar me Urdhrin e 

Drejtorit të Përgjithshëm të Policisë së Shtetit Nr.1720, datë 20.11.2023. 

 

Nga verifikimi i regjistrave dhe i procesverbalit të arrestimit në flagrancë apo urdhri i 

ndalimit të përpiluar nga oficerët e policisë gjyqësore/ prokurori për personat që 

ndodheshin në dhomat e sigurisë në momentin e inspektimit, u evidentua se, llogaritja e 

kohës së arrestimit apo ndalimit të personit, fillonte nga ora e shoqërimit të tyre në 

momentin e hyrjes në mjediset e DVP Tiranë. 

 

Nga verifikimi i dokumentacionit rezultoi se regjistrat ishin të plotësuar sipas rubrikave 

dhe ishin të sekretuar dhe të protokolluar. 

  

Ambientet e intervistimit 

 

 Në “Bllokun e Sigurisë” sikurse e theksuam më lart, janë të krijuara dhoma për marrjen 

në pyetje të personave të arrestuar/ndaluar në secilin kat, të cilat ishin të pajisura me 

orenditë e nevojshme të punës (tavolinë dhe karrige të montuara në dysheme në mënyrë 

të palëvizshme), si dhe të monitoruara nga sistemi i kamerave audio-vizive. 

 

Ambientet e brendshme dhe të jashtme të “Bllokut të Sigurisë”, ishin të monitoruar nga 

sistemi i kamerave të sigurisë. Afati i ruajtjes së pamjeve filmike të siguruara nga kamerat 

e sigurisë, ishte 30 ditë në “Bllokun e Sigurisë”. Ky afat duhet të unifikohet në bazë të 

kërkesave të përcaktuara në “Rregulloren për vendosjen dhe përdorimin e sistemit të 

kamerave të sigurisë në mjediset e brendshme dhe të jashtme, të objekteve ku ushtrojnë 

aktivitetin strukturat e Policisë së Shtetit”8, ku parashikohet se afati i ruajtjes së tyre, duhet 

të jetë 60 ditë.  

                                                 
7 Detyrim i përcaktuar nga ligji Nr.37/2017 “Kodi i Drejtësisë Penale për të Mitur”. 
8 Miratuar me Urdhrin Nr.1301, datë 03.11.2022 të Drejtorit të Përgjithshëm të Policisë së Shtetit. 

Në zyrat e punonjësve të policisë dhe dhomat për marrjen në pyetje të personit, që ndodhen 

në “Bllokun e Sigurisë”, nuk u konstatuan sende apo mjete që ekspozojnë dhunë të 

personave të arrestuar/ndaluar.  

 

Ndihma juridike, psikologjike dhe kujdesi mjekësor 

 

Në dispozitat e parashikuara në Kodin e Procedurës Penale në nenet 34/a, gërma “c” dhe 

34/b gërma “a”, si dhe në ligjin Nr.82/2024 “Për Policinë e Shtetit”, në pikën 4 të nenit 

19, përcaktohet se: “Çdo shtetas në momentin e privimit të lirisë në mjediset e Policisë së 

Shtetit, ka të drejtë të komunikojë menjëherë me avokatin mbrojtës”.  

 

Nga pyetja e punonjësve të policisë rezultoi se në rastet kur të ndaluarit/arrestuarit 

madhorë të cilët nuk kishin mundësi financiare për të pajtuar avokat privat kërkonin 

ndihmë juridike, atyre ju sigurohej mbrojtja me avokat të caktuar kryesisht.  

 

Në ambientet e “Bllokut të Sigurisë” ishin të afishuara në çdo kat të godinës listat për 

avokatët kryesisht të miratuara nga Dhoma Kombëtare e Avokatisë, por ishin të vitit 2024, 

dhe të pa përditësuara për vitin 2025. Sipas informacionit të drejtuesve të policisë, 

pavarësisht këtij konstatimi, personave të arrestuar/ndaluar iu respektohej e drejta për 

avokat mbrojtës kryesisht, në rastin kur të ndaluarit/arrestuarit nuk kanë mundësi 

financiare, nga lista e avokatëve të miratuar nga organi i prokurorisë sikurse parashikohet 

në Kodin e Procedurës Penale. 

 

Sipas informacionit të stafit, përgjithësisht avokati paraqitej në mjediset e “Bllokut të 

Sigurisë” jo më vonë se 3 orë nga momenti i njoftimit nga personeli i shërbimit ose nga 

specialistët e policisë të ngarkuar për kryerjen e veprimeve procedurale me të arrestuar/ 

ndaluar që është dyshuar për kryerjen e veprës penale. Në regjistrin ku evidentohen 

takimet e të arrestuarit me avokatin mbrojtës, shënohej emri dhe mbiemri i avokatit, si dhe 

ora e takimit, por jo ora e njoftimit9. 

 

CPT gjatë vizitës inspektuese në Shqipëri të zhvilluar në Maj 2023 në institucionet 

policore, në raportin dërguar autoriteteve të Qeverisë së Shqipërisë, përsa i përket masave 

mbrojtëse themelore kundër keqtrajtimit të personit (përkatësisht, e drejta e njoftimit për 

ndalimin dhe e drejta për avokat dhe mjek), ka konstatuar se: “Delegacioni dëgjoi disa 

pretendime se oficerët e policisë kishin pranuar kërkesat e tyre për avokat kryesisht vetëm 

pas një vonese të konsiderueshme, në mënyrë që të mund t’i pyesnin ata në mënyrë 

joformale për veprën e dyshuar pa praninë e një avokati. Gjithashtu janë marrë ankesa 

se avokatët kryesisht nuk kanë ofruar ndonjë ndihmë kuptimplotë. Për më shumë, 

informacioni i mbledhur gjatë vizitës sugjeronte se ekzaminimi fillestar mjekësor i 

personave të ndaluar në përgjithësi ishte ende i kufizuar tek pyetjet për gjendjen e tyre 

shëndetësore, pa kryer një ekzaminim fizik”. 

Përsa më sipër, CPT ka rekomanduar që: “Autoritetet shqiptare duhet t’u kujtojnë të gjithë 

oficerëve të policisë detyrimin ligjor për t’i dhënë akses ndaj një avokati që nga fillimi i 

heqjes së lirisë së një personi. Gjithashtu, duhet të ndërmerren hapa në konsultim me 

Dhomën e Avokatëve për t’u siguruar që avokatëve kryesisht t’u kujtohet roli i tyre kyç në 

parandalimin e keqtrajtimit duke qenë të pranishëm në komisariatet e policisë dhe duke 

ndërhyrë që në fillim të privimit të lirisë, duke përfaqësuar sa më mirë të munden interesat 

e personave që janë të mandatuar të ndihmojnë dhe, më konkretisht, duke ndërmarrë 

veprimet e duhura sa herë që ka tregues se persona të tillë janë keqtrajtuar (ose mund të 

                                                 
9 Kreu VI, pika 1/4 e procedurave standarde “Trajtimi dhe sigurimi i personave të arrestuar/ndaluar në 

ambientet e Policisë së Shtetit, evidentimi dhe zgjidhja e kërkesë/ankesave të tyre”. 

jenë) keqtrajtuar nga policia. Gjithashtu, duhet të ndërmerren hapa për të promovuar, në 

kuadrin e trajnimit fillestar dhe të vazhdueshëm të avokatëve, një kulturë ku mosndjekja 

e akuzave për keqtrajtim policor të konsiderohet si joetike dhe joprofesionale”10. 

Ndërkohë nga inspektimi, u evidentua gjithashtu një praktikë e mirë në DVP Tiranë, që 

në rastet e arrestimit/ndalimit të personit të mitur në konflikt me ligjin, psikologu sigurohej 

tashmë nga lista e miratuar nga Urdhri i Psikologut. Kjo praktikë, mundësonte shmangien 

e ndonjë konflikti të mundshëm midis specialistit të policisë dhe psikologut në organikë 

të DVP-së Tiranë, gjatë procesit të hetimit dhe marrjes në pyetje të të miturit në konflikt 

me ligjin. Lista e psikologëve ishte e afishuar në çdo kat në “Bllokun e Sigurisë”. Gjatë 

kryerjes së veprimeve procedurale nga specialistët e policisë, personit të mitur në mjediset 

e policisë i ishte ofruar ndihmë ligjore dhe psikologjike sipas legjislacionit përkatës, në 

prani të avokatit mbrojtës, përfaqësuesit ligjor dhe psikologut. Nga informacioni rezultoi 

se, psikologu paraqitej në ambientet e kësaj drejtorie brenda një afati kohor jo më shumë 

se 3 orë nga ora e njoftimit. 

 

Nga verifikimi i regjistrave me të dhënat e personave, të arrestuar apo të ndaluar, por dhe 

nga intervistat me personat në dhomat e sigurisë u evidentua se, familjarët e tyre ishin 

njoftuar që në momentin e privimit të lirisë, pra të hyrjes në mjediset e shoqërimit në DVP 

Tiranë. 

 

Për shtetasit e huaj të arrestuar/ndaluar, komunikimi me punonjësit e policisë dhe 

prokurorin bëhej në gjuhën e tyre amtare apo në një nga gjuhët që ata kuptojnë, nëpërmjet 

avokatit apo një përkthyesi. Arrestimi apo ndalimi i tyre kryhej sipas procedurave, duke 

njoftuar paraprakisht zyrat konsullore të shteteve respektive. Shtetasit e huaj, gëzonin të 

njëjtat të drejta që kanë edhe shtetasit shqiptarë, në vendet e privimit të lirisë. Karta e të 

drejtave ishte e përkthyer në 10 gjuhë të huaja dhe jepej që në momentin e hyrjes në 

mjediset e policisë. 

 

Vizita mjekësore e personave të arrestuar apo të ndaluar në “Bllokun e Sigurisë” kryhej 

nga mjeku i DVP Tiranë në dhomat e mjekut që ndodheshin në çdo kat të kësaj godine. 

Mjeku i DVP-së Tiranë ishte prezent në ambientet e sigurisë në momentin e kryerjes së 

inspektimit, duke kryer vizita mjekësore të personave të arrestuar/ndaluar. Nga verifikimi 

i dokumentacionit dhe nga intervistat e zhvilluara me të arrestuarit/ndaluarit, rezultoi se 

këta persona nuk paraqitën shqetësime shëndetësore dhe vizita mjekësore ishte kryer 

brenda 12 orëve, nga hyrja e tyre në dhomat e sigurisë11. 

 

Në rastet e urgjencave mjekësore, pacientët dërgoheshin menjëherë në urgjencën e QSUT 

“Nënë Tereza”. Vizitat mjekësore, rekomandimet për vizitë te mjeku specialist, si dhe 

shpërndarja e ilaçeve për të sëmurët kronikë gjatë 24 orëve, ishin të pasqyruara në 

regjistrin e vizitave mjekësore që ndodhej në zyrën e përgjegjësit të “Bllokut të Sigurisë”.   

 

Nga verifikimi i librave të shërbimit dhe i kërkesë/ankesave në ambientin e sigurisë, grupi 

i inspektimit nuk evidentoi asnjë ankesë nga shtetasit për keqtrajtim apo ushtrim dhune 

fizike nga personeli i policisë që kryejnë shërbim në këto mjedise. Ndërkohë për periudhën 

e inspektimit, ishin evidentuar 58 kërkesa nga personat e arrestuar/ndaluar, që kishin si 

objekt kërkesa për takim me avokatin mbrojtës, për vizitë mjekësore nga mjeku, si dhe 

për njoftimin e familjarëve të tyre.  

                                                 
10 efaidnbmnnnibpcajpcglclefindmkaj/https://rm.coe.int/1680ae233b 

 
 
11Kreu II, pika 7/b e procedurave standarde “Trajtimi dhe sigurimi i personave të arrestuar/ndaluar në 

ambientet e Policisë së Shtetit, evidentimi dhe zgjidhja e kërkesë/ankesave të tyre”.  

Grupi i inspektimit konstaton se në “Bllokun e Sigurisë”  nuk ishin afishuar posterat me 

të drejtat e të ndaluarit/arrestuarit, nëpër koridoret e çdo kati për të qenë të aksesueshëm 

për të arrestuarit/ndaluarit dhe për t’u njohur sa më mirë me të drejtat e tyre.  

 

Për sa më sipër, me qëllim zgjidhjen e problemeve të konstatuara gjatë këtij inspektimi, 

bazuar në pikën 3 të nenit 63 të Kushtetutës ku parashikohet se: “Avokati i Popullit ka të 

drejtë të bëjë rekomandime dhe të propozojë masa kur vëren shkelje të të drejtave dhe 

lirive të njeriut nga administrata publike”, si dhe nenit 21/b të ligjit nr. 8454 dt.04.02.1999 

“Për Avokatin e Popullit”, i ndryshuar, ku përcaktohet se: “Avokati i Popullit paraqet 

rekomandime për vënien në vend të së drejtës së shkelur tek organi administrativ, që, sipas 

tij ka shkaktuar shkelje të të drejtave dhe lirive”:  

 

REKOMANDOJMË: 

 

 

1. Marrjen e masave të menjëhershme, për lyerjen dhe mbajtjen pastër nga ana higjieno-

sanitare në mënyrë të vazhdueshme të dhomave të sigurisë dhe tualetet e përbashkëta në 

“Bllokun e Sigurisë”, me qëllim garantimin e kushteve higjieno-sanitare dhe pastërtisë 

në këtë institucion. 

 

2. Marrjen e masave, për afishimin në “Bllokun e Sigurisë”, të listës së përditësuar për vitin 

2025, me avokatë mbrojtës të miratuar nga Dhoma Kombëtare e Avokatisë dhe organi i 

prokurorisë, me qëllim sigurimin e avokatëve kryesisht që nga momenti i privimit të lirisë 

të personit, në rastin kur i arrestuari/ndaluari nuk ka mundësi financiare të mbrohet me 

avokat mbrojtës.   

 

3. Marrjen e masave të nevojshme, për instalimin e filtrave të ujit në sistemin e furnizimit 

me ujë në “Bllokun e Sigurisë” nga UKT, me qëllim pastrimin e ujit dhe sigurimin e ujit 

të pijshëm për personat e arrestuar/ndaluar. 

 

4. Të merren masat e nevojshme, për krijimin në çdo kat të godinës të një ambienti të 

veçantë që mund të përdoret si ambient ajrimi dhe njëkohësisht për konsumin e duhanit 

nga personat e arrestuar/ndaluar. 

 

5. Marrjen e masave të menjëhershme, për afishimin në çdo kat në “Bllokut e Sigurisë” me 

të drejtat e personave të arrestuar/ndaluar për t’u njohur sa më mirë me të drejtat e tyre.  

 

6. Të merren masat e menjëhershme, për trajtimin e ankesave/kërkesave në kohë në 

“Bllokun e Sigurin”, Tiranë për persona të arrestuar/ndaluar sipas parashikimeve në 

procedurën standarde “Trajtimi dhe sigurimi i personave të arrestuar/ndaluar në 

ambientet e Policisë së Shtetit, evidentimi dhe zgjidhja e kërkesë/ankesave të tyre”, 

miratuar me Urdhrin e Drejtorit të Përgjithshëm të Policisë së Shtetit nr. 1720, datë 

20.11.2023. 

 

7. Të merren masat e nevojshme teknike, për sigurimin e ruajtjes së pamjeve nga kamerat 

e sigurisë, deri në 60 ditë, sikurse përcaktohet në “Rregulloren për vendosjen dhe 

perdorimin e sistemit të kamerave të sigurisë në mjediset e brendshme dhe të jashtme, të 

objekteve ku ushtrojnë aktivitetin strukturat e Policisë së Shtetit”.  

Për qëndrimin që do të mbani dhe masat që do të merrni në zbatim të këtij rekomandimi, 

të vihemi në dijeni brenda afatit 30 ditor sipas nenit 22 të ligjit Nr. 8454, datë 04.02.1999 

“Për Avokatin e Popullit”, i ndryshuar. 

 

Duke besuar në mirëkuptimin dhe bashkëpunimin tuaj,   

                                                                   

    

 KOMISIONERI  

              i Mekanizmit Kombëtar  

           për Parandalimin e Torturës  

 (MKPT) 

              

                                     Ahmet PRENÇI                               

           d.v 


